
BUXORODA TARIXIY YODGORLIKLARINING  HOLATI VA ULARNI 

TA’MIRLASH MASALALARI 

Nafisa Hayotova Zakirovna 

Buxoro Davlat Universiteti dotsenti,t.f.f.d.(PhD)  

  

Buxoro tarixiy qiyofasini saqlab qolgan qadimgi shaharlardan biri hisoblanadi. Zero, 

hududda kechgan turli tarixiy jarayonlar asrlar davomida bunyod etilgan me’moriy 

yodgorliklarning saqlanib qolishiga ta’sir ko’rsatgan. Islom dinigacha bo’lgan boy me’moriy 

meros va o’rta asrlarda bunyod etilgan ko’plab me’moriy inshootlar bugungi kunga qadar o’z 

ahamiyatini yoqotgani yoq. O’zbekistonda saqlanib qolgan arxitektura yodgorliklari kabi 

Buxorodagi me’moriy inshootlar asosan islom madaniyatiga oid hamda aholi uy-joylari bilan 

ifodalangan. 

         Buxoro viloyati madaniy meros obyektlarini muhofaza qilish boshqarmasi joriy arxiv 

manbalarining dalolat berishicha, Buxoro hududida mavjud qadimgi me’moriy yodgorliklardan 

aksariyat qismi davlat muhofazasiga olingan[1]. Buxoro vohasida 800 dan ziyod memoriy 

obidalar mavjud bo’lib, shaharda 347 ta qadimiy memoriy obidalar saqlanib qolgan[2]. Ushbu 

saqlanib qolgan tarixiy meros turli davrlarda bunyod etilgan bo’lib, yigirma besh asr mobaynida 

me’morchilik rivojini namoyon etadigan inshootlarning nodir majmuasini o’zida jamlagan. 

Hududdagi ko’plab tarixiy yodgorliklar ta’mirdan chiqarilgan hamda o’zining ikkinchi hayotini 

boshlagan, qolgan qismi reja asosida o’rganilish bosqichida bo’lib, ta’mirlanmoqda.  

             Bilamizki, bugungi kungacha saqlanib qolgan me’moriy yodgorliklarning hammasi o’z 

davri me’morchilik yutuqlari va ilg’or texnologiyalari asosida bunyod etilgan. Biroq, vaqt o’tishi 

bilan, hududda kechgan turli tarixiy jarayonlar, tabiiy iqlim sharoitlari va inson faoliyatining 

ta’siri natijasida me’moriy yodgorliklar zarar ko’rgan. Bu omillar ta’sirida yodgorliklarning 

nurash jarayoni doimiy ravishda ortib borgan va ularni saqlab qolish vazifasi, ularning texnik 

holatini muntazam nazorat qilish, ilmiy asoslangan holda ta’mirlash mutaxassislar tomonidan 

olib borilishini talab etadi.  

Buxoroda tarixiy yodgorliklarni saqlab qolish va ta’mirlash Buxoro viloyati madaniy 

meros ob’yektlarini muhofaza qilish boshqarmasi tomonidan amalga oshiriladi. Boshqarma 1994 

yilda O’zbekiston Respublikasi Madaniyat ishlari vazirligi qoshidagi Tarix va madaniyat 

yodgorliklarni saqlash ilmiy-ishlab chiqarish Bosh boshqarmasining № 94-sonli buyrug’iga 

asosan “Madaniy meros ob’yektlarini muhofaza qilish va ulardan foydalanish Buxoro viloyat 

inspeksiyasi” sifatida tashkil qilingan va 1995 yil 20 fevralda Davlat ro’yxatiga olingan[3]. 

Boshqarma me’moriy yodgorliklar nazoratini amalga oshirib, reja asosida tarixiy obidalarni 

restavratsiya ishlari nazoratini olib boradi. 

http://www.ziyouz.com.kutubxonasi/

           Mutaxassislarning fikricha, me’moriy yodgorliklarni buzilishiga olib keladigan umumiy 

sabablariga ko’ra, uch guruhga ajratish mumkin. 

Vaqt o’tishi bilan tabiiy-iqlim ta’sirida yodgorlikning eskirishi, ya’ni dastlabki me’moriy 

qiyofasi sekinlik bilan yo’qolib borayotgan yodgorliklar kiradi. 

Tuproqning zichlanishi natijasida yodgorlikning asosiga nuqsonlarning paydo bo’lishi, ya’ni 

tutib turish qobiliyati yo’qolib borayotgan yodgorliklar kiradi. 

Yer osti suvlarining ko’talilishi natijasida yodgorlikning asosi suv ostida qolib, devorlar 

namlanishi natijasida g’ishtlar parchalanishi kuzatiladi. Namlik kuchaygan sari g’ishtlarning 

mustahkamligi (30 %gacha) kamayadi, qorishma buzilishi va uvalanishi natijasida devorning 

mustahkamligi kuchsizlanadi. Buning natijasida, qorishmaning uvalanishi kuchayadi, namlik 

oshgan sayin u yana chuqurlashib boradi[4]. 

          Tadqiqotlarning ko’rsatishicha, Buxoro hududidagi aksariyat tarixiy yodgorliklar ikkinchi 

tipdagi tuproq ustida qurilgan. Tuproq tarkibi qurilish axlatidan va organik aralashmalardan 

iborat bo’lib, bino fundamenti tagida sun’iy asoslar qurilgan tag kursi supasi yoki boshqa 

muhandislik ishlari amalga oshirilgan. Shuni aytish mumkinki, sovet davrida yangi yerlarni 

o’zlashtirish va sug’orish ishlarini ko’payishi, kanallar va suv havzalarining qurishi, yangi 

binolarning bunyod etilishi kabi omillar yer osti suvlari sathining ko’tarilishiga, tuproq namligi 

oshib yodgorlik pastki qismining sho’r bosishiga olib kelgan. Shu bilan birga sovet davrida 

tarixiy yodgorliklar holatini ko’zdan kechirish, kerakli vaqtda restavratsiya ishlari olib 

borilmaganligi hamda mutaxassis kadrlarni yetishmasligi yodgorliklarni saqlanishiga salbiy 

ta’sir ko’rsatgan.  

             Ma’lumotlarga ko’ra sovet davri oxiriga kelib, Buxorodagi ko’pgina tarixiy yodgorliklar 

holati qoniqarsiz va o’gir ahvolda bo’lgan. Ammo mustaqillikka erishganimizdan keyin ham 

dastlabki yillardagi iqtisodiy muammolar, iqlim sharoitining salbiy ta’siri yodgorliklarni 

restavratsiya va konservatsiya qilish jarayonlarini qiyinlashtirdi. Mutaxassislarning fikricha, 

noqulay iqlim sharoiti bilan ajralib turadigan Buxoro shahridagi  uch yuzdan ortiq tarixiy 

obidalar Qo’qon va Samarqand shaharlarining tarixiy yodgorliklariga nisbatan tez yemirilib 

borayotganligini ta’kidlashgan. Bundan tashqari, yozgi issiq havo hamda qishda ko’plab 

atmosfera yog’ingarchiliklari bo’lishi yodgorliklarga salbiy ta’sir qilgan. Buning natijasida 

Buxorodagi ko’pgina tarixiy obidalar, jumladan, Nodirdevonbegi madrasasi, Abdullazizxon 

madrasasi, Bolohovuz masjidi, Ulug’bek madrasalari tuproq eroziyasi tufayli zarar ko’rgan. 

Ulug’bek madrasasi tagidagi tuproqning notekis cho’kishi natijasida binoning old qismi, 

hovlidagi ayvondevorlar yorilib, shakli buzilgan. Bunday holatni Modarixon va Abdullaxon 

madrasalarini o’z ichiga olgan Qoshmadrasada bu holat yaqqol namoyon bo’lgan[5]. 

Shuningdek, tarixiy obidalarning tepa qismining  yog’ingarchilik oqibatida yemirilishi va devor 

ostki g’ishtlarining atmosfera yog’inlari va yer osti sizot suvlarining ko’tarilishi natijasida 

zararlanishi ko’paydi.   

         Shu qatori  cho’l zonasida joylashgan Buxoroda chang-to’zo’nli quruq havo tarixiy 

obidalarga yomon ta’sir qilar, atmosfera yog’inlari yil davomida kam bo’lsada, lekin kimyoviy 

tarkibi yildan-yilga yomonlashib borayotganligi obidalar yemirilishini tezlashtirgan[6]. Buning 

ustiga 1976 yildagi zilzila ham obidalar mustahkamligiga putur yetkazdi.Jumladan, 1976 yil 8 

aprel va 17 mayda bo’lib o’tgan qattiq zilziladan so’ng Mir Arab madrasa gumbazlari, peshtoqi, 

hovli ichidagi peshtoq shikastlangan. Keyinchalik madrasada tuzatish ishlari boshlanib, ikki yil 

davomida katta gumbazlar va ichki hovli peshtoqlari ta’mirlandi. Gumbazning ichki va tashqi 

qovurg’ali temir beton konstruksiyasi mustahkam qilib bog’landi[6]. 

Abdulazizxon madrasasi(1651-1652-yillar).  2024 yil 

  

Shahardagi ayrim madrasalarning umumiy holati ham tuproq eroziyasi bilan bo’gliq 

bo’lib, jumladan Ulug’bek madrasasining tashqi va ichki poydevorlari qoniqarsiz ahvolga tushib 

qolgan. Ushbu tarixiy yodgorlikda bugungi kunda restavratsiya ishlari olib borilmoqda. 

Inshootning tuprog’i  notekis cho’kishi natijasida madrasaning old qismi, hovlidagi ayvoni 

devorlar shakli buzilgan. Bunday holatni Rashid madrasasida ham ko’rish mumkin. Bino ostki 

g’ishtlarining yemirilishi atmosfera yog’inlari va yer osti sizot suvlarining ko’tarilishi 

yodgorlikning tashlandiq holatga tushishiga olib kelgan. 

 
Ulug’bek madrasasi (1417 yil). 2024 yil. 

           Yuqorida keltirilgan misollar tarixiy obidalarning turli ob’ektiv sabablarga ko’ra 

buzilganligi va ular asl qiyofasini tiklash restavrator mutaxassislar tomonidan ilmiy bilimlar va 

tajribalarga tayanib, o’ziga xos alohida yondashuvni talab qiladi. Aytish kerakki, mustaqillik 

yillarida tarixiy obidalarning holatini saqlash va restavratsiya qilish ishlari olib borilgan 

bo’lsada, konstruktor va restavrator mutaxassislarning yetishmovchiligi, ba’zida  xato amalga 

oshirilgan ishlar tarixiy obidalarga zarar yetkazdi. Ma’lumki, mutaxassislar  Buxoroda tarixiy 

obidalarni tiklash borasida turli fikrlarni ko’rsatadilar. Birinchisi tarixiy yodgorlik qanday 

holatda yetib kelgan bo’lsa, shunday shaklda saqlab qolish, ikkinchisi, yodgorlikni ta’mir talab 

bo’lgan qismini ta’mirlash kerakligini aytib o’tadilar.Uchinchi guruh mutaxassislari har bir 

yodgorlikka alohida yondashuv lozimligini, ta’mir usuluni tanlashda tarixiy yodgorlikning 

alohida konstruktiv va badiiy xususiyatlariga ziyon yetkazmay ta’mirlash ishlarini olib borish 

kerakligini aytadi. Ba’zida tarixiy yodgorlikni o’z holicha saqlash zarurligini ta’kidlashadi1.  

 

 
Do’stum Chuhraog’osi masjidi (1585-1585-yillar) . 2024 yil 

 

2020 yilga qadar amalga oshirilgan restavratsiya ishlarida sement qorishmasidan, 

binolarni yuqori qismini ta’mirlashda siment qorishmasi va gidroezoldan foydalanib  

kelinganligi tarixiy yodgorliklarni ham tepa qismini og’irlashishi va yog’ingarchilik bo’lganida 

beton qorishmasi namlikni tortishi oqibatida “qo’ziqorin” tarzida yoriqlarni paydo bo’lishi, 

keyingi yo’gingarchilik bo’lganida esa obidaga bu yoriqlar orqali yomg’ir suvining kirishi tarixiy 

obidaga katta zarar yetkazgan. Shu qatori  bugungu kunda tarixiy yodgorliklarni ta’mirlash 

jarayonida yo’l yoki maydon bilan tarixiy obidani birlashtirib qo’yilganini ko’ramiz. Bunday 

holatni Kalon minoradan boshlab ko’pgina obidalarda ko’rishimiz mumkin. Bu esa 

yog’ingarchilikdan so’ng namlik bug’ bo’lib qurishga ulgurmasidan tarixiy obida devoriga salbiy 

ta’sir etayotganligi va g’ishtlar nam tortayotganligini ko’rishimiz mumkin. Qadimdan tarixiy 

obida atrofi 1.5 metrlik supalar bilan o’ralgan bo’lib, ya’ni tushayotgan yomg’ir supaga tushib 

yerga tortilishi maqsad qilingan. Tartibsiz ravishda amalga oshirilgan ta’mirlash ishlari tufayli 

inshootning ayrim tarkibiy qismlari asta-sekin yaroqsiz holatga kelib qolmoqda. 2019-2020 

yillarda ta’mirlangan Moxi Xosa saroyini ta’mirlash jarayonida usto restavrator tomonidan 

 
1 Usto restavrator Bobomurodov Baxtiyor Ochilovich bilan suhbat. 

xatoliklarga yo’l qo’yilishi sababli tarixiy obidaning tarixiyligi va badiiyligiga 28 mlrd zarar 

yetkazilgan. Shu qatori Havzi Qozi Kalon masjidida olib borilgan ta’mirlash ishlarida ustolar 

tomonidan eski ayvon buzilib, yangi ayvon qurilgani sababli obida tarixiyligiga 9 mlrd zarar 

yetkazilgan. Natijada jinoyat ishi ochilib, ma’sullar yodgorlik tarixiyligiga zarar yetkazganligi 

uchun javobgarlikka tortildi. Shu sababli ikki yarim ming yillik tarixga ega bo’lgan qadimiy  

shahrimizda tarixiy obidalarni boshqa hududlarga ko’ra ko’pligi mutaxassislar ma’suliyatini 

yanada oshiradi. Mamlakatimizda konstruktor - restavrator mutaxassislarning yetishmovchiligi 

bu masalada yanada chuqurroq e’tiborni talab qilmoqda.         

Shuni ta’kidlash mumkinki, mustaqillik yillarida me’moriy yodgorliklarning batamom 

buzilishiga yo’l qo’ymaslik uchun konsruksiyalarning texnik holatini muntazam nazorat qilish 

hamda profilaktika tarzida restavratsiya va konservatsiya ishlarini bajarish yo’lga qo’yilgan. 

Bugunda tarixiy inshootlarni ta’mirlashda sement yoki gidroezol xom-ashyosidan foydalanish 

voz kechildi. Ma’lumki, restavratsiyaning nozik jihati qurilish materiali va texnologiyasini 

tanlash hisoblanadi. Restavratsiya jarayonida faqatgina inshootning qurilgan manbasiga mos 

ganch, qum va kuldan foydalanish amalga oshirilmoqda.  Zamonaviy me’moriy ta’mirchilikda  

bir necha usuldan foydalanish amalga oshiriladi. Konservatsiya qilish ya’ni yodgorlikni o’z 

holicha saqlash yo’li qo’llaniladi. Restavratsiya- bu yodgorlikni badiiy qismlarni qisman tiklash 

hisoblanadi. Ba’zan tarixiy yodgorlikni to’laligicha tiklab, asl ko’rinishiga olib kelishga harakat 

qilinadi ya’ni tabiiy xom - ashyolardan foydalanilgan holda obidani tiklashga harakat 

qilinmoqda. Shuni aytish lozimki, har bir tarixiy obidaga o’ziga xos tarzda yondashish talab 

etiladi. Zeroki, har bir yodgorlik turli davr va ma’lum bir  sulola hukmronligi davrida bunyod 

etilgan.Uni ta’mirlash jarayonida ham bu jihatlarni e’tiborga olish muhim hisoblanadi.                       

           O’zbekistonda  Samarqand va Toshkent davlat arxitektura va qurilish  institutlari faoliyat 

ko’rsatayotganligiga qaramasdan,  tarixiy obidalarni ta’mirlash bo’yicha restavrator 

mutaxassislar yetishmasligi muammoligicha qolmoqda. Samarqand davlat arxitektura-qurilish 

universitetida 2018 yilda Arxitektura yodgorliklari rekonstruksiyasi va restavratsiyasi deb 

nomlangan ta’lim yo’nalishi ochildi. 2023 yilda Samarqand davlat arxitektura-qurilish 

universitetida  yangi Madaniy meros fakultetining tashkil etilishi  bu sohani rivojlantirish 

borasida ta’lim sohasida amaliy ishlar yo’lga qo’yililganligini ko’rsatmoqda. Aytish mumkinki, 

tiklash-ta’mirlash, konservatsiyalash jarayonida qadimdam ma’lum bo’lgan texnologiyalardan 

foydalanishni yanada rivojlantirish davr talabi hisoblanadi. Shu bilan birga kadrlar tayyorlash 

muammosi yechimini topish ham muhim ahamiyat kasb etadi. Arxitektura yodgorliklari 

rekonstruksiyasi va restavratsiyasi yo’nalishida ta’lim olayotgan kadrlar salohiyatini yanada 

oshirish maqsadida tarixiy obidalarni o’rgangan holda amaliyot soatlarini ko’paytirish ularning 

tajriba va ko’nikmasini oshirishga xizmat qiladi.         

